
সত্রাজিতস্ত্বমথ  লুব্ধবদর্কলব্ধং
দিব্যং  স্যমংতকমণিং  ভগবন্নযাচীঃ  ।
তত্কারণং  বহুবিধং  মম  ভাতি  নূনং
তস্যাত্মজাং  ত্বযি  রতাং  ছলতো  বিবোঢুম্  ॥ 1॥

অদত্তং  তং  তুভ্যং  মণিবরমনেনাল্পমনসা
প্রসেনস্তদ্ভ্রাতা  গলভুবি  বহন্  প্রাপ  মৃগযাম্  ।
অহন্নেনং  সিংহো  মণিমহসি  মাংসভ্রমবশাত্
কপীংদ্রস্তং  হত্বা  মণিমপি  চ  বালায  দদিবান্  ॥ 2॥

শশংসুঃ  সত্রাজিদ্গিরমনু  জনাস্ত্বাং  মণিহরং
জনানাং  পীযূষং  ভবতি  গুণিনাং  দোষকণিকা  ।
ততঃ  সর্বজ্ঞোঽপি  স্বজনসহিতো  মার্গণপরঃ
প্রসেনং  তং  দৃষ্ট্বা  হরিমপি  গতোঽভূঃ  কপিগুহাম্  ॥ 3
॥

ভবংতমবিতর্কযন্নতিবযাঃ  স্বযং  জাংববান্
মুকুংদশরণং  হি  মাং  ক  ইহ  রোদ্ধুমিত্যালপন্  ।
বিভো  রঘুপতে  হরে  জয  জযেত্যলং  মুষ্টিভি -
শ্চিরং  তব  সমর্চনং  ব্যধিত  ভক্তচূডামণিঃ  ॥ 4॥

বুধ্বাঽথ  তেন  দত্তাং  নবরমণীং  বরমণিং  চ  পরিগৃহ্ণন্
।
অনুগৃহ্ণন্নমুমাগাঃ  সপদি  চ  সত্রাজিতে  মণিং
প্রাদাঃ  ॥ 5॥

তদনু  স  খলু  ব্রীলালোলো  বিলোলবিলোচনাং
দুহিতরমহো  ধীমান্  ভামাং  গিরৈব  পরার্পিতাম্  ।
অদিত  মণিনা  তুভ্যং  লভ্যং  সমেত্য  ভবানপি
প্রমুদিতমনাস্তস্যৈবাদান্মণিং  গহনাশযঃ  ॥ 6॥

ব্রীলাকুলাং  রমযতি  ত্বযি  সত্যভামাং
কৌংতেযদাহকথযাথ  কুরূন্  প্রযাতে  ।
হী  গাংদিনেযকৃতবর্মগিরা  নিপাত্য
সত্রাজিতং  শতধনুর্মণিমাজহার  ॥ 7॥



শোকাত্  কুরূনুপগতামবলোক্য  কাংতাং
হত্বা  দ্রুতং  শতধনুং  সমহর্ষযস্তাম্  ।
রত্নে  সশংক  ইব  মৈথিলগেহমেত্য
রামো  গদাং  সমশিশিক্ষত  ধার্তরাষ্ট্রম্  ॥ 8॥

অক্রূর  এষ  ভগবন্  ভবদিচ্ছযৈব
সত্রাজিতঃ  কুচরিতস্য  যুযোজ  হিংসাম্  ।
অক্রূরতো  মণিমনাহৃতবান্  পুনস্ত্বং
তস্যৈব  ভূতিমুপধাতুমিতি  ব্রুবংতি  ॥ 9॥

ভক্তস্ত্বযি  স্থিরতরঃ  স  হি  গাংদিনেয -
স্তস্যৈব  কাপথমতিঃ  কথমীশ  জাতা  ।
বিজ্ঞানবান্  প্রশমবানহমিত্যুদীর্ণং
গর্বং  ধ্রুবং  শমযিতুং  ভবতা  কৃতৈব  ॥ 10॥

যাতং  ভযেন  কৃতবর্মযুতং  পুনস্ত -
মাহূয  তদ্বিনিহিতং  চ  মণিং  প্রকাশ্য  ।
তত্রৈব  সুব্রতধরে  বিনিধায  তুষ্যন্
ভামাকুচাংতশযনঃ  পবনেশ  পাযাঃ  ॥ 11॥

